
Կառավարության 2025 թվականի
«____________»-ի «______»-ի  N _____ Ն որոշման

ԱԶԳԱՅԻՆ ՌԱԶՄԱՎԱՐՈՒԹՅՈՒՆ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԵՆՍԱԲԱՆԱԿԱՆ ԲԱԶՄԱԶԱՆՈՒԹՅԱՆ 

1. ԸՆԴՀԱՆՈՒՐ ԴՐՈՒՅԹՆԵՐԸ

1. Հայաստանի Հանրապետության կենսաբանական բազմազանության (այսուհետ՝ կենսաբազմազանություն) ազգային ռազմավարություն և գործողությունների ծրագիրը (այսուհետ՝ Ռազմավարություն) սահմանում է Հայաստանի Հանրապետության կենսաբազմազանության պահպանության, վերականգնման և կայուն օգտագործման պետական քաղաքականության հիմնական ուղղությունները 2025–2030 թվականների համար:
2. Ռազմավարությունը միտված է․
1) ապահովելու կենսաբազմազանության պահպանման և վերականգնման ոլորտում պետության լիազոր մարմինների համակարգված և հետևողական գործունեությունը,
2) նպաստելու բնակչության կենսամակարդակի բարելավմանը և կայուն զարգացման նպատակների իրականացմանը։
3. Ռազմավարությունը կիրառվում է՝
1) բոլոր տեսակի էկոհամակարգերի, վայրի բուսական և կենդանական տեսակների, ինչպես նաև գենետիկ ռեսուրսների նկատմամբ,
2) պետական և մասնավոր հատվածների, հասարակական կազմակերպությունների, միջազգային և գիտական կազմակերպությունների կողմից իրականացվող միջոցառումների շրջանակում:

2. [bookmark: _GoBack]ՌԱԶՄԱՎԱՐՈՒԹՅԱՆ ՏԵՍԼԱԿԱՆԸ, ԱՌԱՔԵԼՈՒԹՅՈՒՆՆ ՈՒ ՀԻՄՆԱԿԱՆ ՆՊԱՏԱԿՆԵՐԸ

4. Ռազմավարության տեսլականը մինչև 2030 թվականը Հայաստանի Հանրապետությունում կենսաբազմազանության պահպանումը, վերականգնումն  և կայուն կերպով օգտագործումն է՝ հիմքում դնելով էկոհամակարգային ծառայությունների շարունակականությունը և հանրության բարեկեցությունը: 
5. Ռազմավարության առաքելությունը Հայաստանի Հանրապետության կենսաբազմազանության պահպանության ապահովումն է գենետիկ, տեսակային և էկոհամակարգային մակարդակներում՝ հիմք ընդունելով բնապահպանական, սոցիալ-տնտեսական և գիտական հիմնավորումները:
6. Ռազմավարության հիմնական նպատակներն են՝
1) կենսաբազմազանության վերաբերյալ գիտելիքների և տվյալների հասանելիության ընդլայնումը,
2) կենսաբազմազանության պաշտպանության իրավական և ինստիտուցիոնալ համակարգի կատարելագործումը,
3) կենսաբազմազանության վրա ճնշող գործոնների կանխարգելում և վերացումը,
4) ֆինանսական կայունության ապահովումը և միջազգային համագործակցության ընդլայնումը։


3. ԿԵՆՍԱԲԱՆԱԿԱՆ ԲԱԶԱՄԱԶԱՆՈՒԹՅԱՆ ՎԻՃԱԿԸ ԵՎ ԴՐԱ ՎՐԱ ԱԶԴՈՂ ԳՈՐԾՈՆՆԵՐԸ
7. Հայաստանի Հանրապետության տարածքում կենսաբազմազանության ներկայիս վիճակը գնահատվում է որպես էկոլոգիապես զգայուն և մասնակիորեն խոցելի՝ պայմանավորված Հայաստանի Հանրապետությունում մարդու տնտեսական գործունեությամբ, կլիմայական փոփոխություններով և բնական ռեսուրսների կառավարման անկատարություններով։
8. Հայաստանի Հանրապետության կենսաբազմազանության վրա բացասաբար ազդող հիմնական գործոններն են՝ բնական կենսամիջավայրերի կորուստը և դեգրադացիան, կենսաբազմազանության բաղադրիչների ոչ կայուն օգտագործումը, ներմուծված օտարածին (ինվազիվ) տեսակների ազդեցությունը, կլիմայի փոփոխության ազդեցությունը, թափոնների և վտանգավոր նյութերի անբավարար կառավարումը։
9. Նշված գործոնները հանգեցնում են՝ տեսակների անհետացման ռիսկի մեծացմանը, էկոհամակարգերի խախտմանը, կենսաբազմազանության էկոլոգիական արժեքի նվազեցմանը։


4. ՔԱՂԱՔԱԿԱՆ, ԻՐԱՎԱԿԱՆ ԵՎ ԻՆՍՏԻՏՈՒՑԻՈՆԱԼ ՄԻՋԱՎԱՅՐ

10. Հայաստանի Հանրապետությունում կենսաբազմազանության պահպանության քաղաքական, իրավական և ինստիտուցիոնալ հիմքերը ձևավորված են ոլորտին վերաբերող մի շարք օրենսգրքերով, օրենքներով և ենթաօրենսդրական ակտերով, ինչպես նաև միջազգային պարտավորություններով:
11. Համաձայն Հայաստանի Հանրապետության Սահմանադրության 12-րդ հոդվածի, պետությունը պարտավորվում է պահպանել բնական միջավայրը և վերականգնել բնական ռեսուրսները։ Սույն դրույթն ուղղակիորեն հիմք է հանդիսանում կենսաբազմազանության պահպանությանն ուղղված օրենսդրական և քաղաքական դաշտի ստեղծման համար:
12. Հայաստանի Հանրապետության օրենսդրական համակարգում կենսաբազմազանության պահպանությանն առնչվող հիմնական իրավական ակտերն են․
1) Հայաստանի Հանրապետության հողային օրենսգիրքը,
2) Հայաստանի Հանրապետության անտառային օրենսգիրքը,
3) Հայաստանի Հանրապետության ջրային օրենսգիրքը,
4) Հայաստանի Հանրապետության ընդերքի մասին օրենսգիրքը,
5) «Բուսական աշխարհի մասին» Հայաստանի Հանրապետության օրենքը,
6) «Կենդանական աշխարհի մասին» Հայաստանի Հանրապետության օրենքը,
7) «Բնության հատուկ պահպանվող տարածքների մասին» Հայաստանի Հանրապետության օրենքը,
8) Սևանա լճի մասին Հայաստանի Հանրապետության օրենքը,
9) «Որսի և որսորդական տնտեսության վարման մասին» Հայաստանի Հանրապետության օրենքը,
10) «Շրջակա միջավայրի վրա ազդեցության գնահատման և փորձաքննության մասին» Հայաստանի Հանրապետության օրենքը,
11) «Բնապահպանական իրավախախտումների հետևանքով կենդանական և բուսական աշխարհին պատճառված վնասի հատուցման սակագների մասին» Հայաստանի Հանրապետության օրենքը։

5. ԳՈՐԾՈՂՈՒԹՅՈՒՆՆԵՐԻ ԾՐԱԳԻՐԸ՝ ԸՍՏ ՌԱԶՄԱՎԱՐԱԿԱՆ ՆՊԱՏԱԿՆԵՐԻ

13. Սույն որոշմամբ սահմանվում են Հայաստանի Հանրապետության կենսաբազմազանության ազգային ռազմավարությանը համապատասխան գործողությունները, որոնք ուղղված են 2025–2030 թվականների ժամանակահատվածում ռազմավարական նպատակների իրագործմանը։
14. Գործողությունները դասակարգվում են ըստ ռազմավարական նպատակների և սահմանում են պետական մարմինների կողմից իրականացվելիք միջոցառումների շրջանակը։
15. Կենսաբազմազանության և էկոհամակարգերի պահպանության, բարելավման, խախտված կենսամիջավայրերի վերականգնման ազգային նպատակներն և խնդիրներն են․
1) ներառել կրիտիկական կենսամիջավայրերը տարածական պլանավորման մեջ,
2) վերականգնել դեգրադացված էկոհամակարգերը,
3) ընդլայնել բնության հատուկ պահպանվող տարածքների ցանցը, այդ թվում տարածքային բնապահպանական այլ արդյունավետ գործիքակազմերի կիրառման միջոցով,
4) բարձրացնել բնության հատուկ պահպանվող տարածքների կառավարման արդյունավետությունը,
5) պահպանել գլոբալ վտանգված տեսակները և կառավարել մարդ-վայրի կենդանիներ կոնֆլիկտը,
6) զարգացնել վայրի տեսակների կարգավորող իրավական կարգավորման շրջանակը՝ կայուն հավաքի, օգտագործման և առևտրի համար,
7) սահմանել օտարածին (ինվազիվ) տեսակների ներմուծման և տարածման կանխարգելման, կառավարման և վերահսկման համար  կարգավորող իրավական շրջանակը,
8) նվազեցնել Սևանա լճի էկոհամակարգի աղտոտումը, վերականգնել դրա էկոհամակարգի հավասարակշռությունը,
9) նվազեցնել Հայաստանում ջրային ռեսուրսների աղտոտումը,
10) բարձրացնել անտառային լանդշաֆտների դիմակայությունը կլիմայի փոփոխությանը,
11) ներդնել կայուն որսորդության փորձառություններ (պրակտիկաներ),
12) խթանել կայուն անտառտնտեսությունը և գյուղատնտեսությունը,
13) կիրառել բնահեն լուծումներ,
14) խթանել բնակավայրերի, այդ թվում քաղաքների կանաչ զարգացումը,
15) ապահովել գենետիկական ռեսուրսների արդար հասանելիությունը և օգտագործումը,
16) բարձրացնել կենսաբազմազանության պահպության կարևորությունն ու  նշանակությունը տեղականից մինչև ազգային մակարդակներում,
17) ներդնել բնապահպանական, սոցիալական և կառավարչական կարգավորումներ,
18) զարգացնել պետական «կանաչ» գնումները,
19) բարելավել թափոնների վերամշակման մակարդակը և խթանել կայուն սպառման ընտրության հնարավորություններ,
20)  նվազեցնել սննդի գերսպառումը և սննդի թափոնների գոյացումը,
21) կարգավորել և ամրապնդել կենսաանվտանգության միջոցները և կառավարել կենսատեխնոլոգիան և դրա օգուտների տարածումը,
22) նվազեցնել կենսաբազմազանության վրա վնասակար ազդեցությունները,
23) գույքագրել ներքին ֆինանսական միջոցները,
24) գույքագրել միջազգային ֆինանսական միջոցները,
25) զարգացնել կենսաբազմազանության ոլորտի հետազոտությունները (այդ թվում կարողությունները) և տեխնիկական համագործակցությունը,
26)  ամրապնդել կենսաբազմազանության գույքագրումն ու մշտադիտարկումը,
27)  խթանել կենսաբազմազանության տվյալների հասանելիությունը, օգտագործումը և փոխանակումը,
28)  խրախուսել հանրության մասնակցությանը կենսաբազմազանության վերաբերյալ հետազոտություններում և բարձրացնել բնապահպանական իրազեկվածության մակարդակը,
29)  ներգրավել համայնքներին բնապահպանական կառավարման մեջ,
30) Կենսաբազմազանության պահպանման ոլորտում ապահովել գենդերային հավասարությունը։
16. Կենսաբազմազանության պահպանումը և վերականգնումը ներառում է․
1) կենսաբազմազանության կրիտիկական տարածքների ինտեգրումը տարածական պլանավորման և հողօգտագործման գործընթացներում,
2) դեգրադացված էկոհամակարգերի վերականգնումը և կապակցվածության ապահովում կենսաբազմազանության համար կարևոր տարածքների միջև,
3) բնության հատուկ պահպանվող տարածքների ցանցի ընդլայնում և դրանց արդյունավետ կառավարման ամրապնդումը,
4) կենսաբազմազանության առանձին տեսակների in-situ և ex-situ պահպանության ապահովում՝ ներառյալ Հայաստանի Հանրապետության բույսերի և կենդանիների Կարմիր գրքերում ընդգրկված տեսակների համար միջոցառումների իրականացումը,
5) մարդ-վայրի կենդանի կոնֆլիկտների կառավարման ծրագրի մշակումը և կիրառումը,
6) օտարածին (ինվազիվ) և պոտենցիալ օտարածին տեսակների նկատմամբ մոնիթորինգի, կանխարգելման և վերահսկման իրավական հիմքերի մշակումը։
17. Կենսաբազմազանության կայուն օգտագործումը ներառում է․
1) կայուն որսորդության և վայրի բուսական և կենդանական տեսակների օգտագործման իրավական շրջանակների վերանայումը և ներդրումը,
2) կենսաբազմազանությանն աջակցող գյուղատնտեսական և անտառային գործունեության խթանում և կարգավորումը,
3) էկոհամակարգային ծառայությունների ճանաչումը, գնահատումը և ներառումը տարածքային զարգացման և ներդրումային գործընթացներում,
4) թափոնների էկոլոգիապես անվտանգ կառավարման և «կանաչ» գնումների համակարգի ներդրումը՝ կայուն սպառման ապահովման նպատակով,
5) քաղաքային միջավայրում կենսաբազմազանության պահպանման և կանաչ տարածքների ընդլայնման գործողությունների իրականացումը։
18. Գենետիկ ռեսուրսների արդար և հավասար հասանելիությունը և օգտագործումը ներառում է․
1) գենետիկ ռեսուրսների հասանելիության և դրանցից բխող օգուտների բաշխման ազգային իրավական և ինստիտուցիոնալ շրջանակի ձևավորումը,
2) թվային հաջորդականության տվյալների օգտագործման և փոխանակման իրավական հիմքերի մշակումը,
3) գենետիկ ռեսուրսների վերաբերյալ հետազոտական գործունեության և տեխնոլոգիական փոխանակման խթանումը։
19. Կենսաբազմազանության կառավարման արդյունավետությունը և ֆինանսավորումը ներառում է․
1) կենսաբազմազանության մոնիթորինգի և կադաստրի ազգային համակարգի ձևավորումը և ամրապնդումը՝ համապատասխան ցուցիչների մշակումով,
2) կենսաբազմազանության վերաբերյալ տվյալների հասանելիության և փոխանակման մեխանիզմների ներդրումը,
3) կենսաբազմազանության ֆինանսավորման ազգային պլանի հաստատում և գործարկումը,
4) միջազգային ֆինանսական միջոցների ներգրավման մեխանիզմների կիրառումը,
5) բնապահպանական, սոցիալական և կառավարման չափանիշների ներառման խթանում պետական և մասնավոր հատվածներում,
6) համայնքային կառավարման ուժեղացումը, շահագրգիռ կողմերի ներգրավման ապահովումը, գենդերային հավասարության խթանումը,
7) կենսաբազմազանության կարևորության վերաբերյալ կրթադաստիարակչական ծրագրերի, հասարակության իրազեկության, ինչպես նաև շրջակա միջավայրի պահպանության ուղղությամբ հանրային պատասխանատվության բարձրացման աշխատանքների իրականացում։



6. ՌԱԶՄԱՎԱՐՈՒԹՅԱՆ ԻՐԱԿԱՆԱՑՄԱՆ ՄՈՆԻԹՈՐԻՆԳ, ԳՆԱՀԱՏՈՒՄ ԵՎ ՀԱՇՎԵՏՎՈՒԹՅՈՒՆ

20. Ռազմավարության և գործողությունների ծրագրի իրականացման ընթացքը ենթակա է պարբերական մոնիթորինգի, արդյունքների գնահատման և հաշվետվության ձևակերպման՝ ապահովելու համար դրա արդյունավետությունը, թափանցիկությունը և հաշվետվողականությունը։
21. Ռազմավարության մոնիթորինգը և գնահատումը կազմակերպվում են Հայաստանի Հանրապետության շրջակա միջավայրի նախարարության կողմից։
22. Ռազմավարության և գործողությունների ծրագրի իրականացման ընթացքի արդյունքների գնահատման չափանիշները յուրաքանչյուր գործողության համար սահմանված է հավելված 2-ով։
23. Հայաստանի Հանրապետության շրջակա միջավայրի նախարարը․
1) ռազմավարության իրականացման վերաբերյալ հաշվետվություն է ներկայացնում Հայաստանի Հանրապետության կառավարությանը՝ ամեն տարի՝ ընթացիկ առաջընթացը և արդյունքները գնահատելու նպատակով․
2) ապահովում է հանրային հասանելիություն ռազմավարության կատարման ընթացքի վերաբերյալ տեղեկատվությանը՝ հրապարակելով հաշվետվությունները շրջակա միջավայրի նախարարության պաշտոնական կայքում։
24. Ռազմավարության գնահատման արդյունքները հիմք են հանդիսանում ծրագրային ուղղությունների վերանայման, միջոցառումների ճշգրտման և ֆինանսավորման առաջնահերթությունների փոփոխման համար։

